
EKOLOGIK BARQARORLIKKA 
ERISHISHDA EKOLOGIK 
TAʼLIM VA TARBIYANING 
AHAMIYATI HAMDA 
OʻZBEKISTON TAʼLIM 
TIZIMIDAGI HOLATI
Bahodirjon Omonov
Qoʻqon davlat universiteti doktoranti p.f.f.d. (PhD)

Abstract: Ushbu tadqiqot inson xulq-atvorida ekologik madaniyatning namoyon bo‘lishida ekologik ta’lim va tarbiyaning 
ahamiyatini o‘rganadi, xususan, odamlarning ekologik xabardorligi va mas’uliyatining yetarli darajada rivojlanmaganligi 
to‘g‘risidagi muammoni hal qilishda muhim ahamiyat kasb etadi. Turli kasb egalari bo‘lgan jamiyat a’zolari bilan o‘tka-
zilgan suhbatlar va so‘rovnomalar natijasida jamiyat a’zolarida atrof-muhitga oid bilim va faollikda jiddiy bo‘shliq borligi 
aniqlangan. Ekologik ta’lim va tarbiyaga oid mavzularni barcha fan tarmoqlariga integratsiya qilish zarur ekanligi ta’kid-
langan.

Key words: ekologik ta’lim va tarbiya, global iqlim o‘zgarishi, ekologik inqiroz, ekologik madaniyat, oila va mahalla, uzviy 
hamda uzluksiz ekologik ta’lim.
Annotatsiya: This study explores the importance of environmental education and upbringing in shaping ecological culture 
in human behavior. In particular, it emphasizes the need to address the problem of insufficient environmental awareness 
and responsibility among people. Interviews and surveys conducted with representatives of various professions revealed 
a serious gap in public knowledge and activity related to environmental issues. It was found that topics of environmental 
education and upbringing need to be integrated into all branches of science.

Kalit so‘zlar: environmental education and upbringing, global climate change, ecological crisis, ecological culture, family 
and community, systematic and continuous environmental education.
Аннотация: В данном исследовании изучается значение экологического образования и воспитания в формиро-
вании экологической культуры в поведении человека. В частности, подчеркивается важность решения проблемы 
недостаточного уровня экологической осведомлённости и ответственности населения. Беседы и опросы, прове-
дённые среди представителей различных профессий, показали наличие серьёзного пробела в знаниях и актив-
ности общества в отношении окружающей среды. Установлено, что необходимо интегрировать темы, связанные 
с экологическим образованием и воспитанием, во все отрасли науки.

Ключевые слова: экологическое образование и воспитание, глобальное изменение климата, экологический 
кризис, экологическая культура, семья и махалля, системное и непрерывное экологическое образование.

KIRISH
Soʻnggi vaqtlarda atrof-muhitning keskinlashuvi va global iqlim oʻzgarishi ham ekologik farovonlikka, 

ham inson hayot faoliyatiga zarar keltirayotgan dolzarb global muammolarga aylandi. Atrof-muhit bilan toʻgʻri 
munosabatda boʻla oladigan, oʻzining tabiatga nisbatan koʻrsatayotgan taʼsirining salbiy va ijobiy oqibatla-
rini toʻgʻri anglay oladigan ekologik madaniyatli shaxsni tarbiyalashning ahamiyati ortib bormoqda. Insonning 
xulq-atvoridagi atrof-muhitga nisbatan oʻzgarishlar asosan ekologik taʼlim va shaxsning yoshligidan tizimli olib 
borilgan tarbiyasi bilan bogʻliq boʻlib, ekologik tamoyillarni chuqur anglash va atrof-muhitga nisbatan masʼuliyat 
hissini uygʻotadi. Lekin Oʻzbekiston Respublikasi Vazirlar Mahkamasining 2019-yil 27-maydagi “Oʻzbekiston 
Respublikasida ekologik taʼlimni rivojlantirish konsepsiyasini tasdiqlash toʻgʻrisida”gi VM-434-son1 qarorida 
bajarilishi lozim boʻlgan ishlar aniq qilib belgilab berilgan boʻlsa-da, aholining deyarli barcha qatlamlarida 
ekologik bilimlarning yetarli emasligi va atrof-muhitga nisbatan masʼuliyatli xatti-harakatlarning mavjud emasligi 
sezilmoqda. Shunday qilib, ushbu tadqiqot ekologik xavfsiz kelajakni yaratishga yoʻl ochadigan, jamiyatning 
barcha aʼzolarini atrof-muhitni muhofaza qilish boʻyicha jamoaviy intilishlarga jalb qiluvchi transformativ taʼlim 
amaliyotlariga boʻlgan dolzarb ehtiyojni yoritishga qaratilgan. 

1	 https://lex.uz/ru/docs/-4354743 

MAVZUGA ADABIYOTLAR SHARHI
Hozirgi kunga kelib dunyo hamjamiyati ekologik inqirozlarning yechimini topishda texnikaviy, huquqiy, 

siyosiy, iqtisodiy hamda demografik choralarni koʻrish emas, balki jahon boʻylab ekologik taʼlim tizimini isloh qilish 
orqali ekologik muammolarga yechim topish hamda yangi turdagi ekologik muammolarning yuzaga kelishini 
oldini olishga erishish mumkinligini isbotlamoqda. Darhaqiqat, bu jarayonlar oʻz navbatida dunyo aholisining 
ekologik madaniyatini rivojlantirish, atrof-muhitning buzilishi, iqlim oʻzgarishi va biologik xilma-xillikning yoʻqo
lishi bilan bogʻliq dolzarb muammolarni hal qilishda muhim ahamiyatga ega ekanligini koʻrsatmoqda. Ekologik 
taʼlim ekologik tarbiya bilan birgalikda ekologik barqarorlikni taʼminlovchi munosabatlar, xulq-atvor va qadri-
yatlarni shakllantirishda hal qiluvchi rol oʻynaydi.

Bugungi kunga kelib, ekologik madaniyatning shaxs xulq-atvorida shakllanishiga ta’sir etuvchi omil sifatida 
oʻrganilishi zarur boʻlgan soha – bu ekologik madaniyatni shakllantirishda oila, mahalla va jamoatchilikning roli. 
Bugungi ekologik madaniyatni rivojlantirishga qaratilgan tadqiqotlarning asosiy qismi boshlangʻich ta’lim tizimiga 
qaratilgan boʻlsa-da, oilada, mahallalarda va jamoalarda bu jarayonlarning ta’siri koʻpincha e’tibordan chetda 
qoladi. Milliy hamda oilaviy qadriyatlar, jamoa me’yorlari va mahalliy an’analarni ta’lim jarayonlari bilan inte-
gratsiya qilish esa ekologik madaniyatni rivojlantirish uchun yanada kengroq imkoniyat yaratadi. Ekologik ta’lim 
va tarbiyaning ekologik madaniyatli shaxsni tarbiyalashning hal qiluvchi omili sifatidagi evolyutsiyasi 20-asr 
oxirlariga kelib rivojlana boshladi. Dastlab ekologik ta’lim, birinchi navbatda, ifloslanish va ekotizim degradatsi-
yasini bartaraf etishga qaratilgan boʻlib, ushbu dolzarb muammolar haqidagi ma’lumotlarni keng jamoatchilikka 
yetkazishni oʻz oldiga maqsad qilib qoʻygan. Ekologik ta’limga oid dastlabki tadqiqotlar atrof-muhitni muho-
faza qilishda oʻquvchilarning yosh xususiyatlariga mos keladigan, oʻquv dasturlarida ekologik mavzularni oʻz 
ichiga olgan islohotlarni qoʻllab-quvvatlaydigan ta’lim tizimini yaratish zarurligi haqida soʻz yuritadi (Londar S va 
boshq., 81-100-betlar; Saienko Y va boshq., 288-296-betlar). 

1990-yillarga kelib bu soha oʻz qamrovini kengaytira boshladi, ijtimoiy, iqtisodiy va madaniy jihatlarni 
ekologik ta’limga integratsiya qilish shakllana boshladi. Pedagoglar ekologik madaniyatli shaxsni tarbiyalash 
nafaqat atrof-muhit muammolari haqidagi bilimlar, balki barqaror hayot uchun kishilik jamiyatida koʻnikma 
va umuminsoniy qadriyatlarni inobatga olish zarurligini ta’kidladilar (Alekseeva T, 48-54-betlar; Szu-Lin T va 
boshq., 1679-1688-betlar; Wei L, 9-30-betlar). Mualliflar oʻquvchilarning yashash muhiti bilan oʻzaro aloqala-
rini chuqurlashtirishda tajribaviy oʻrganishning rolini ta’kidlab, natijada ularning xulq-atvorida va atrof-muhitga 
boʻlgan munosabatining oʻzgarishiga olib kelishini qayd etdilar. 21-asrga kelib, iqlim oʻzgarishi global miqyosda 
oʻz ta’sirini koʻrsata boshladi. Shu sababli, kishilik jamiyatining ekologik madaniyatini rivojlantirish yanada 
muhim ahamiyat kasb eta boshladi. Helen C. Wheeler va boshq. (1634-1643-betlar) kabi olimlar adabiyotlarda 
bolalarga erta bolalik davridanoq ekologik ta’lim va tarbiya berish orqali ekologik qadriyatlarni integratsiyalashuv 
inson xulq-atvorida ekologik madaniyatning namoyon boʻlishi uchun asos yaratishini ta’kidladilar (Sandra Díaz 
va boshq., 1-16-betlar; Surroca J va boshq., 463-490-betlar). Binobarin, ekologik ta’limning maqsadi global 
ekologik muammolarga qarshi kurashish uchun ekologik savodli aholini tarbiyalashga qaratilgan kompleks 
yondashuvga aylandi. Ekologik ta’lim va tarbiya orqali ekologik madaniyatni shakllantirish barqaror amaliyot
larni rivojlantirish va atrof-muhitga nisbatan jamoaviy mas’uliyatni kuchaytirish uchun tobora muhim ahamiyat 
kasb etmoqda. Ushbu mavzuning markazida atrof-muhitni muhofaza qilish uchun zarur boʻlgan xabardorlik va 
koʻnikmalarni rivojlantirishda ta’limning oʻrni bor. Tadqiqotlar shuni koʻrsatadiki, keng qamrovli ekologik ta’lim 
oʻquvchilarning ekologik bilimlarini va atrof-muhit muammolari bilan bogʻliq tanqidiy fikrlash qobiliyatini sezilarli 
darajada oshiradi (Londar S va boshq., 81-100-betlar; Saienko Y va boshq., 288-296-betlar). Bundan tash-
qari, bunday ta’lim yondashuvi oʻquvchilarda oʻz jamiyatlarida oʻzgarishlarni amalga oshirishga imkon beruvchi 
vakolat tuygʻusini rivojlantiradi (Alekseeva T, 48-54-betlar).

Bundan tashqari, fanlararo yondashuvlarning integratsiyasi ekologik muammolarni yanada yaxlit koʻrish 
imkonini beradi, chunki u barqarorlikka ta’sir qiluvchi ijtimoiy, iqtisodiy va ekologik omillarning oʻzaro bogʻliqligini 
oʻrganishni ragʻbatlantiradi (Wei L, 9-30-betlar). Keys tadqiqotlari va ishtirokchilarning kuzatishlari kabi 
sifatli tadqiqot usullari ham turli ta’lim sharoitlarida ekologik madaniyatni shakllantirishning murakkabliklarini 
aniqlashga yordam berdi. Ushbu usullar shaxsiy va jamoaviy qadriyatlarning odamlarning atrof-muhit bilan 
oʻzaro munosabatlarini qanday shakllantirishini tushunishga yordam beradi, moslashtirilgan ta’lim tadbirlariga 
boʻlgan ehtiyojni kuchaytiradi (Helen C. Wheeler va boshq., 1634-1643-betlar). Shunday qilib, pedagogik amali-
yotchilar turli metodologiyalarni oʻzlashtirib, kelajak avlodlarda ekologik madaniyatni samarali tarbiyalashlari 
mumkin. 

Ekologik ta’lim va tarbiya orqali ekologik madaniyatni shakllantirish ekologik tushuncha, shaxsiy mas’uliyat 
va jamoa harakatining oʻzaro bogʻliqligini ta’minlaydigan turli xil nazariy qarashlar bilan qoʻllab-quvvatlanadi. 
Bunday istiqbollardan biri – odamlarga ular yashaydigan ekotizimlar haqida oʻrgatish, atrof-muhit muammola-
rini chuqurroq tushunishga yordam berish va barqaror amaliyotlarda faol ishtirok etishni ragʻbatlantirishni targʻib 
qiluvchi ekologik savodxonlik asosidir (Londar S va boshq., 81-100-betlar). Oxir-oqibat, turli nazariy asoslarning 

oʻzaro ta’siri ekologik ta’limning yaxlit yondashuviga boʻlgan ehtiyojni qoʻllab-quvvatlaydi. Bu yondashuv nafaqat 
ma’lumot beruvchi, balki ekologik mas’uliyat haqidagi madaniy tasavvurlarni ham oʻzgartiradi. Ekologik ta’lim va 
tarbiyaning ekologik madaniyatni tarbiyalashdagi rolini oʻrganish ta’lim amaliyoti va barqaror rivojlanish oʻrtasi-
dagi muhim kesishuvni ochib beradi. Adabiyotlarda ekologik qadriyatlarni singdirishga qaratilgan ta’lim tashab-
buslari oʻquvchilarda atrof-muhitga moyillik va munosabatlarni shakllantirishda muhim ahamiyatga ega ekanligi 
doimiy ravishda ta’kidlanadi. Bu sohada olib borilayotgan ilmiy izlanishlar nafaqat mavjud bilimlar boʻshliqlarini 
toʻldiradi, balki kelajak avlodlarda atrof-muhitni muhofaza qilish boʻyicha chuqur ildiz otgan sadoqatni tarbi-
yalashga qaratilgan ta’lim siyosati va amaliyotlarini yoʻnaltiruvchi harakatlar uchun katalizator boʻlib xizmat 
qiladi.

TADQIQOT METODOLOGIYASI
Soʻnggi 10-yilliklarda atrof-muhit muammolarini kishilik jamiyatiga ta’lim va tarbiya berish orqali hal qilish 

zarurati barcha soha vakillari tomonidan alohida e’tirof etilmoqda. Jamiyat a’zolarining ekologik qarashlarini 
aniqlash maqsadida oʻqituvchilar, talabalar va jamoa a’zolari bilan soʻrovlar va suhbatlar oʻtkaziladi. Masalan, 
atrof-muhit haqidagi ma’lumotlarni samarali yetkazish usullaridan biri – individual tajribalar oʻtkazish haqida 
bilim oluvchilarga keng tushunchalar berishdir.

TAHLIL VA NATIJALAR
Demak, ekologik madaniyat insonlar tomonidan ilk bolalik davridanoq oʻzlashtirilib boriladi va turmush 

tarzining ajralmas bir qismiga aylanadi. Ekologik madaniyat kishilik jamiyatida ekologik maʼrifat hamda ekologik 
maʼnaviyatning birlashishidan hosil boʻluvchi umuminsoniy madaniyatning bir elementi hisoblanadi. Shuning 
uchun ham hozirgi kunda ekologik vaziyatni yaxshilash va unga moslashishda aholining ekologik madani-
yati birlamchi koʻrsatkichlardan biri hisoblanadi. Shunisi eʼtiborga loyiqki, mahalliy xalqlarning milliy tajribalarini 
oʻquv dasturlariga integratsiyalash orqali oʻquvchilarning atrof-muhitni muhofaza qilish haqidagi tasavvurlarini 
sezilarli darajada yaxshilash mumkin boʻlib, ekologik taʼlimda madaniy ahamiyatga ega boʻlgan pedagogikani 
qoʻllab-quvvatlovchi oldingi tadqiqotlar natijalarini mustahkamlaydi (Szu-Lin T va boshq., 1679-1688-betlar; Vey 
L, 9-30-betlar). Bundan tashqari, respondentlar ekologik taʼlim beruvchi mavzularning oʻquv darsliklari hamda 
fan dasturlarida mavjud emasligi, shuning uchun ekologik taʼlim boʻyicha milliy qadriyatlarni integratsiyalash 
kerakligi borasida fikr bildirgan. Ushbu saʼy-harakatlar orqali mustahkam jamiyatda ekologik madaniyatni 
rivojlantirish mumkin, bu esa atrof-muhitga nisbatan ongli javobgarlik va faollikning sezilarli yaxshilanishiga olib 
keladi.

Yuqorida keltirib oʻtilgan milliy davlat tizimini modernizatsiya qilish talablari barcha fan tarmoqlariga 
ekologik taʼlim va tarbiya tizimini integratsiya qilish jarayonini qaytadan koʻrib chiqishni taqozo etadi. Chunki 
milliy ekologik taʼlim va tarbiya tizimi bugungi kundagi davlat talablariga toʻliq javob berishi ehtimoldan yiroq 
hisoblanadi. Buning asosiy sabablaridan biri 1992-yil 9-dekabrda qabul qilingan Oʻzbekiston Respublikasining 
“Tabiatni muhofaza qilish toʻgʻrisida”gi qonun2ining 4-moddasiga ekologik taʼlimning majburiylik prinsipi kiri
tilgan boʻlsa-da, bu majburiylik prinsipi 2020-yil 19-mayda qabul qilingan “Taʼlim toʻgʻrisida”gi qonunda oʻz aksini 
topmagan. Shu bilan birga, bizning uzluksiz milliy taʼlim tizimimizdagi holat quvonarli emas. Chunki Oʻzbekiston 
Respublikasida 2018-yil sentyabr oyidan maktabgacha taʼlim tashkilotlari faoliyatini tashkil etish uchun tavsiya 
etilgan “Ilk qadam” davlat oʻquv dasturining maqsadi ‒ maktabgacha yoshdagi bolalarning oʻquv-tarbiyaviy 
faoliyatini tashkil qilish va amalga oshirishdir. Ushbu maqsadga erishish uchun Dasturda maktabgacha taʼlim 
tashkilotida taʼlim jarayonini “bolaning rivojlanishi va ijtimoiy moslashishi uchun qulay muhit yaratish hamda 
xavfsiz muhitni taʼminlash, tashkil qilish tamoyili asosida qoʻshimcha taʼlim xizmatlarini imkoniyatlardan kelib 
chiqqan holda bolalar va aholi ehtiyojlariga mos ravishda tashkil etish” belgilangan. 

Maktabgacha yoshdagi bolalarga (6-7 yosh) qoʻshimcha taʼlim xizmatlarini tashkil etishda (3.1-bob) 
ularning ijtimoiy kompetensiyasida hayotiy vaziyatlarda kattalar va tengdoshlar bilan muloqotda axloq qoida-
lari va meʼyorlariga rioya qilgan holda oʻzini tuta olish mahorati, bilish kompetensiyasida esa atrofdagi olamni 
ongli ravishda idrok qilish va olgan bilim, koʻnikma, malaka hamda qadriyatlardan oʻquv va amaliy vazifalarni 
bajarishda foydalanish vazifasi yuklatilgan. Bilish kompetensiyasida atrof-muhitdagi voqea-hodisalar va koʻri
nishlarni kuzatish, tadqiq qilish hamda atrof-muhitga nisbatan ehtiyotkorona va gʻamxoʻr munosabatni namoyon 
etish masalasi qoʻyilgan. Dasturning 3-ilovasi, yaʼni MTTning barcha guruhlarining “Yillik mavzuiy reja namu-
nasi”da bolajonlarni atrofdagi olam bilan tanishtirish belgilangan. 4-ilovada esa tegishli eksperimentlar oʻtkazish 
koʻzda tutilgan. Lekin ularda bevosita maktabgacha yoshdagi bolalarning oʻquv-tarbiyaviy faoliyatini tashkil 
qilish va amalga oshirishda ekologik madaniyatni shakllantirishga oid taʼlim-tarbiya masalasi yoritilmagan. 

2	 https://lex.uz/acts/-107115 

2022-yil “Ilk qadam” davlat oʻquv dasturining takomillashgan ikkinchi nashri amaliyotga joriy qilindi va 
“Atrof-muhit va tabiat bilan tanishish” bo‘limi boshlangʻich taʼlimning uzluksizligini taʼminlash hamda xalqaro 
tajribani hisobga olgan holda “Tabiatshunoslik va ekologiya asoslari” bilan almashtirildi, chunki tabiatshunoslik 
tabiat obyektlari, hodisalari va jarayonlari haqidagi bilimlarning umumiyligini belgilaydi. Shuningdek, mintaqa-
ning tabiiy-geografik va madaniy-tarixiy oʻziga xosligini hisobga olgan holda oʻquv rejasini 20% gacha MTT 
komponenti bilan shakllantirish tavsiya etiladi va MTT ixtiyoriga koʻra faoliyat turlaridan birini almashtirish 
imkoniyati berilgan. Biroq “Ilk qadam” davlat oʻquv dasturi boʻyicha oʻquv jarayonini olib borayotgan oliy taʼlim 
muassasalarining 110000 ‒ Pedagogika taʼlim sohasining 5112700 ‒ Maktabgacha taʼlim psixologiyasi va 
pedagogikasi hamda 5111800 ‒ Maktabgacha taʼlim metodikasi taʼlim yoʻnalishlarining “Bolalarni tabiat bilan 
tanishtirish” fan dasturida 8 ta modul va 32 ta mavzuning birortasida ekologik madaniyatni shakllantirishga oid 
mavzu kiritilmagan.

XULOSA
Ekologik taʼlim va tarbiya berish orqali ekologik madaniyatni rivojlantirish atrof-muhitga nisbatan ijobiy 

munosabatni shakllantirishda asosiy vositalardan biridir. Bundan tashqari, taʼlim oʻquvchilarning ekologik 
madaniyatini rivojlantirishda oʻquv dasturlarining bir-biriga mutanosibligini taʼminlash, turli xildagi ekologik 
amaliy tajribalar asosida oʻrganish hamda pedagog xodimlarning malakasini doimiy ravishda oshirib borish 
talab etiladi. Ekologik madaniyatli shaxsni kamol toptirishning eng asosiy omillaridan biri bu ekologik taʼlimning 
uzluksizligini taʼminlashdir.

